
Paraqitje e Raportit Publik 2021 

Të nderuar lexues, 

Shërbimi Informativ i Shtetit vjen me 
këtë Raport të katërt Publik pas një 
viti intensiv, mbushur me sfida e arritje 

për komunitetin e inteligjencës. Gjatë vitit 
2021, SHISH-i i ka përmbushur përgjegjësitë 
institucionale dhe ligjore, mbështetur në 
Kushtetutë, kuadrin ligjor, strategjinë e 
sigurisë kombëtare, prioritetet e Kryeministrit 
e Qeverisë dhe angazhimeve ndërkombëtare 
të vendit në ruajtje të sigurisë kombëtare. 

Në një mjedis sigurie, që siç jemi të gjithë 
dëshmitarë, ndryshon ndonjëherë edhe në 
mënyrë të papritur, brenda e jashtë vendit, 
SHISH-i ka rritur cilësinë dhe shkallën e 
shfrytëzimit të informacionit të përgatitur për 
autoritetet e larta shtetërore dhe institucionet 
e vendit. SHISH-i ka shtuar shkëmbimin dhe 
bashkëpunimin me agjencitë ligjzbatuese 
qendrore e vendore, me partnerët dhe 
organizatat e huaja, në përballje me sfidat e 
problematikat e ndeshura. 

Duke prioritarizuar problematikat konkrete 
për çështje që cenojnë sigurinë kombëtare, 
SHISH-i ka përgatitur informacion dinamik 
dhe objektiv edhe për prirje, situata e dukuri 
që cenojnë jo vetëm sigurinë tonë kombëtare, 
por edhe atë të NATO-s, të aleatëve dhe 
partnerëve tanë.

Prioritetet dhe kërkesat për informacion 
janë dinamike dhe të ndryshueshme, në varësi 
edhe të zhvillimeve konkrete në terren të 
veprimtarive që cenojnë sigurinë kombëtare. 
Gjatë pandemisë, e kuptuam të gjithë sa i 
brishtë është normaliteti; si mund të ndryshojë 
jeta dhe si mund të zëvendësohen rregullat e 
saj. U bëmë dëshmitarë të përpjekjeve të gjithë 
shoqërisë për të reaguar dhe për t’u përshtatur 

me kushtet e reja. Dua të theksoj se, edhe 
puna jonë, mund të ndiqte vetëm këtë rrugë 
për të arritur qëllimin për të cilin ekziston. 

Gjatë 2021-shit, SHISH-i ka konsoliduar 
kundërvënien dhe parandalimin ndaj 
rreziqeve klasike, si dhe aktiviteteve me 
natyrë hibride, kibernetike dhe online, duke 
përforcuar e rinovuar kapacitetet njerëzore 
dhe teknologjike.

SHISH-i ka vijuar edhe gjatë 2021-shit të 
zbatojë Strategjinë 2020-2023, të miratuar 
nga Kryeministri. Me nivelin e pasigurisë 
dhe ndryshimeve të shpejta që vihen re sot 
në botë, mund të duket sikur strategjitë nuk 
vlejnë, sepse përbëhen nga rregulla të fiksuara, 
të cilat nuk të lejojnë të reagosh shpejt. Por, 
strategjia i ngjan busullës, e cila, sado që 
ngjarjet e vrullshme përpiqen të të largojnë 
nga trajektorja, të tregon gjithnjë objektivin. 

Të nderuar lexues, 
Shërbimet jomiqësore vijuan aktivitetet 

influencuese në dëm të sigurisë kombëtare, 
rajonale e të aleatëve tanë. Ata gërshetuan 
metoda tradicionale me ato të qasjes së 
butë për të mbledhur informacion, për 
të shpërndarë retorikat e tyre dhe për të 
influencuar në vendimmarrje. Shërbimet 
sekrete kundërshtare kanë vijuar aktivitetet 
përmes përdorimit të aktorëve të tyre në rajon, 
me qëllim pengimin e avancimit në proceset 
integruese euro-atlantike dhe destabilizimin, 
duke synuar të sjellin një situatë të brishtë dhe 
të cenueshme në Ballkanin Perëndimor. 

Krahas kësaj, SHISH-i ka pasur në fokus 
parandalimin dhe kundërvënien ndaj një 
vargu veprimtarish të kundërligjshme, të tilla 
si kërcënimi terrorist, krimi i organizuar, 
kultivimi dhe trafikimi i lëndëve narkotike, 
korrupsioni e krimet në ekonomi, krimet 

Sfidat për garantimin e sigurisë kombëtare

ndaj mjedisit, emigracioni i 
paligjshëm etj.

Për sa i përket 
bashkëpunimit me partnerët, 
SHISH-i ka kontribuuar në 
finalizimin me sukses të disa 
operacioneve të përbashkëta 
në fushat e trafiqeve të lëndëve 
narkotike, emigracionit të 
paligjshëm, kontrabandës me 
mallra të akcizës apo shpalljes 
“non grata” të individëve që 
kanë abuzuar me statusin 
diplomatik.

Në cilësinë e Drejtorit 
të Shërbimit Informativ të 
Shtetit, dëshiroj t’ju siguroj 
se, institucioni ynë do të vijojë 
t’i ketë në fokus të gjitha 
problematikat që kërcënojnë 
sigurinë kombëtare, si dhe 
sfidat e reja që mund të lindin 
nga dinamikat lokale, rajonale 
e ndërkombëtare. 

Ambicia jonë për përmi-
rësimin e imazhit të SHISH-
it dhe hapjen me publikun ka 
dhënë rezultate dhe kjo është shoqëruar me 
përmirësim të perceptimit nga ana e publikut 
për punën e institucionit tonë, me shtim të 
interesit nga kandidatët e rinj për punësim dhe 
pasqyrim të shtuar nga mediat. Shpresojmë 
që Raporti i katërt Publik, njësoj si edhe tre 
të mëparshmit, t’i shërbejë sa më mirë këtij 
qëllimi. 

Në mbyllje, më lejoni të përfitoj nga kjo 
mundësi, për të theksuar edhe një herë 
vizionin tim, si drejtues i këtij Shërbimi, në 
drejtim të ruajtjes së sigurisë kombëtare dhe 
sigurisë kolektive, përfshi të aleatëve tanë 
strategjikë. Objektivi themelor i këtij vizioni 
është që Shërbimi ynë të rrisë më tej kapacitetet 
informative dhe operative. Ky vizion është 
i rëndësishëm sepse, duke ditur ku jemi e ku 
duhet të arrijë Shërbimi, kuptohen, zbërthehen 
e zbatohen më mirë misioni, prioritetet dhe 
objektivat e punës sonë. Pikërisht zbatimi 
është aftësia për të gërshetuar strategjinë me 

realitetin, angazhimi i njerëzve drejt qëllimeve 
dhe arritja e rezultateve të premtuara, do të  
sjellë suksesin në punën tonë. 

Pjesë të këtij procesi janë: thellimi dhe 
forcimi i bashkëpunimit me institucionet 
e larta shtetërore, agjencitë ligjzbatuese 
e me shërbimet partnere; konsolidimi i 
kapaciteteve në fushën kibernetike; orientimi 
i vendimmarrjes strategjike në fushën e 
politikës së jashtme e të sigurisë; kontributi 
për stabilitetin rajonal; synimi i cilësisë mbi 
sasinë.

Dëshiroj t’ju siguroj se Shërbimi Informativ 
i Shtetit do të jetë i angazhuar në përmbushjen 
e detyrave kushtetuese dhe ligjore sipas parimit 
të objektivitetit, sekretit dhe respektimit të 
të drejtave e lirive themelore të njeriut, duke 
pasur gjithmonë si orientim ruajtjen e sigurisë 
kombëtare.

             Drejtori i SHISH-it
             Helidon BENDO

Shqipëria ka mbështetur dhe vazhdon të 
mbështesë çdo përpjekje ndërkombëtare 
në favor të paqes dhe sigurisë rajonale 

e globale. Për më tepër, vendi ynë ndjek një 
politikë konstruktive rajonale, të mbështetur 
në parimet e bashkëpunimit, drejt proceseve 
integruese euroatlantike, fqinjësisë së mirë dhe 
respektimit të të drejtave të pakicave. 

Gjithsesi, qenia e Shqipërisë pjesë e Aleancës, 
pozicionimi i qartë pro-perëndimor, roli aktiv 
që luan në rajon e më gjerë e kanë shndërruar 
në një objektiv të politikës së jashtme të 
aktorëve të tretë, të cilët synojnë destabilizimin 
e sigurisë rajonale, nëpërmjet cenimit të 
kohezionit social dhe etnik, instrumentalizimit 
të faktorëve nacionalistë në rajon, përdorimit 
të propagandës dhe dezinformacionit, rritjes së 
influencës malinje etj. 

Mjedisi i sigurisë në Ballkanin Perëndimor 
vijon të karakterizohet nga zhvillime të 
brendshme politike të brishta, që tregojnë se 
rajoni mbetet i ekspozuar ndaj kërcënimeve 
dhe sfidave, që vijnë si për shkak të faktorëve 
të brendshëm (problemet social-ekonomike, 
tensionet ndëretnike e ndërfetare, korru-psioni, 
krimi i organizuar), ashtu dhe të ndikimit të 
aktorëve të jashtëm, 
të interesuar për 
ta mbajtur të 
pandryshuar ose për 
të përshkallëzuar 
gjendjen e sigurisë 
dhe politike në 
rajon. 

Prirjet separatiste, 
të mbështetura e 
nxitura nga aktorë 
globalë e rajonalë, 
faktorizimi i 
subjekteve politike 
me agjenda 
n a c i o n a l i s t e 

ekstreme, tensionet në marrëdhëniet midis 
vendeve të Ballkanit Perëndimor, kanë dominuar 
skenën e zhvillimeve politike gjatë 2021-shit, duke 
u kthyer në kërcënim serioz për stabilitetin rajonal, 
dhe duke favorizuar strategjinë gjeopolitike të 
aktorëve jo-perëndimorë, për rritjen e influencës 
dhe mbështetjen e aktorëve proxy në rajon.  

Mbështetja diplomatike e aktorëve të tretë 
ndaj veprimeve destabilizuese të entiteteve dhe 
subjekteve ekstremiste e nacionaliste rajonale, 
demonstrimi i panevojshëm i forcës dhe i mjeteve 
ushtarake në kufijtë e shteteve të Ballkanit 
Perëndimor, si dhe rritja e pranisë dhe aktiviteteve 
në terren të shërbimeve të inteligjencës së huaj, 
konfirmuan hapur bashkëpunimin dhe qëllimin 
e tyre të përbashkët për të destabilizuar rajonin. 
Për më tepër, këta aktorë kanë qenë dhe vijojnë të 
jenë shumë aktivë dhe të sinkronizuar në veprimet 
e tyre, për të bllokuar çdo përpjekje të shteteve 
të rajonit për t’u anëtarësuar në organizmat 
ndërkombëtare, apo për tu faktorizuar në arenën 
ndërkombëtare. 

Gjithashtu, ndërhyrja e aktorëve të jashtëm 
dhe entiteteve proxy të tyre është bërë më e 
dukshme edhe në zhvillimet e brendshme dhe 
ndër-shtetërore politike në rajon, nëpërmjet 

mbështetjes dhe 
nxitjes hapur 
të retorikës 
nacionaliste dhe 
kërcënimeve për 
rindarje të shteteve 
mbi baza etnike, 
duke përbërë një 
rrezik potencial 
për gjithë rajonin 
e Ballkanit. Përveç 
përpjekjeve dhe 
agresivitetit për të 
shtuar influencën 
në rajon, aktorët e 
tretë dhe proxit e 

tyre vijojnë gjithashtu bashkëpunimin ushtarak, 
si për blerjen dhe modernizimin e armatimeve 
e pajisjeve ashtu dhe për zhvillimin e stërvitjeve 
ushtarake të përbashkëta. 

Objektivi parësor i aktorëve jo-perëndimorë  në 
rajon mbetet i njëjtë dhe i pandryshuar: ruajtja e 
status kuosë, pengimi i zgjerimit të mëtejshëm të 
NATO-s dhe vonimi i proceseve euro-integruese. 
Prej vitesh, rajoni i Ballkanit është shndërruar në 
arenë të rivalitetit gjeopolitik Lindje-Perëndim 
për çështje të sigurisë ndërkombëtare, veçanërisht 
kur bëhet fjalë për proceset integruese euro-
atlantike. Zhvillimet e viteve të fundit kanë 
treguar se rajoni ndikohet nga propaganda, 
aktivitetet influencuese, të inteligjencës dhe 
nga diplomacia agresive, sidomos në prag të 
vendimeve të mëdha gjeopolitike.

Aktivitetet influencuese zhvillohen sipas 
specifikave të vendeve të rajonit, duke ndërthurur 
përdorimin e aktiviteteve të inteligjencës me 
diplomacinë dhe median, por edhe organizma 

të tjerë proxy në rajon, me forma klasike dhe 
hibride, për ta paraqitur çdo problematikë 
ndërshtetërore apo të brendshme në vendet e 
rajonit si potencial për konflikt.

Pas çdo zhvillimi të rëndësishëm politik në 
vendin tonë dhe rajon, ka deklarata të hapura 
nga diplomacia e vendeve jo-mike kundër 
rolit të faktorit perëndimor dhe organizmave 
euro-atlantike. Në narrativën e tyre, zgjerimi 
i NATO-s në rajon pasqyrohet si “humbje e 
sovranitetit të vendeve” dhe se “anëtarësimi 
në NATO nuk ka sjellë sigurinë e pretenduar 
në rajon”. Ndërsa, lidhur me zgjerimin e BE-
së, propaganda dashakeqe e portretizon BE-në 
si organizatë të dobët, joefikase dhe të paaftë 
për të sjellë zhvillim në rajon. Narrativa të tilla 
amplifikojnë nacionalizmat dhe mbështesin 
aktorë dhe faktorë destabilizues rajonalë, 
ndikojnë në perceptimin e publikut, por edhe te 
vendet skeptike, për ecurinë e vendeve të rajonit 
në proceset euro-integruese.

Si vend anëtar i NATO-s, kontribuese 
për paqen e sigurinë globale, por edhe 
aspirante për t’u bërë pjesë e familjes 

së madhe evropiane, Shqipëria vijon të mbetet 
në fokus të disa shërbimeve të huaja të 
inteligjencës. 

Në qendër të aktivitetit të tyre për 
grumbullimin e informacionit vijojnë të 
mbeten zhvillimet e brendshme në fushën 
politike dhe të sigurisë, pozicionimi pro-
perëndimor i vendit tonë në raport me 
politikat në marrëdhëniet ndërkombëtare, 
marrëdhëniet me vendet e rajonit dhe aleatët 
strategjikë, stërvitjet ushtarake në kuadër të 
Aleancës dhe projektet në fushën e mbrojtjes. 

Në vendet e tjera të rajonit, shërbimet jo-
miqësore të inteligjencës e kanë fokusuar 
aktivitetin në amplifikim të problematikave 

ndëretnike e ndërfetare, nxitjen dhe 
mbështetjen e faktorëve destabilizues të 
brendshëm, në ruajtjen e status kuosë në 
raport me proceset integruese dhe nxjerrjen 
e përfitimeve nga roli i saj në raport me 
Perëndimin.   

Aktivitetet hibride të aktorëve joperëndimorë 
kanë njohur rritje në rajon, por edhe në 
vendin tonë, edhe pse jo me të njëjtat përmasa 
si në vendet e rajonit. Këto lloj aktivitetesh 
po bëhen më evidente ndërkohë që vendet po 
përparojnë në proceset demokratizuese dhe 
integruese. 

Çështjet e hapura dhe të pazgjidhura 
ndërshtetërore e ndëretnike e kanë shndërruar 
rajonin në terren të favorshëm për aktivitetet 
hibride të aktorëve globalë dhe rajonalë, 
kundërshtarë të rrugëtimit pro-perëndimor, 

AKTIVITETI 
I INTELIGJENCËS SË HUAJ 
NË SHQIPËRI DHE RAJON

për arritjen e synimeve të tyre për zgjerimin 
e influencës, thellimin e mosmarrëveshjeve 
midis vendeve të rajonit dhe pengimin e 
progresit në zgjidhjen e këtyre çështjeve.

Qasja e këtyre aktorëve në rajonin e Ballkanit 
Perëndimor përfshin përdorimin e një game 
të gjerë mjetesh të hapura dhe të fshehura, 
duke kombinuar aktivitetet e inteligjencës 
me diplomacinë, presionin ekonomik, sulmet 
kibernetike, përdorimin e hapësirës online 
për aktivitete propaganduese, dezinformuese 
dhe fabrikimin të lajmeve të rreme, me 
synim shkurajimin dhe cenimin e kohezionit 
politik e social mes vendeve të rajonit, mes 
faktorit shqiptar në rajon, influencimin e 
vendimmarrjes, si në fushën e politikës së 

jashtme ashtu dhe atë të mbrojtjes. 
Propaganda dhe dezinformacioni janë 

instrumentet më të përdorura nga shërbimet 
e huaja të inteligjencës jomiqësore për të 
promovuar interesat strategjike të politikës 
së jashtme, për të ndikuar në perceptimin 
e opinionit publik lidhur me rolin e tyre në 
çështjet ndërkombëtare në fushën e sigurisë, 
dhe për t’u prezantuar si alternativa të 
besueshme kundrejt aktorëve perëndimorë në 
rajon. 

Në këtë aspekt, segmente të caktuara nga 
shoqëria civile dhe akademikë, qendra gjuhe e 
kulture, gazetarë, media e shkruar, vizive dhe 
online, si dhe rrjetet sociale, janë nga kategoritë 
që përdoren dhe shfrytëzohen nga këta aktorë 
për arritjen e objektivave të tyre.

Organizatat terroriste ISIS, “Al-
Qaida” dhe grupe të tjera, 
të frymëzuara nga ideologjia 

ekstremiste, vijojnë të mbeten kërcënim për 
sigurinë ndërkombëtare dhe rajonale. Gjatë 
vitit 2021, niveli i kërcënimit terrorist në vend 
ka qenë i ulët, ndërsa në rajon ka variuar nga 
i ulët në i mesëm për shkak të synimeve apo 
planeve për akte terroriste. 

Propaganda dhe teknologjitë e komunikimit 
online shfrytëzohen për aktivitete radikalizuese 
dhe rekrutuese. Grupet terroriste janë 
shpërndarë në platforma të tjera komunikimi 
për të decentralizuar edhe më tej propagandën 

dhe shpërndarjen e retorikës dhe ideologjisë së 
tyre. Lidhja e elementëve radikalë me luftëtarët 
e huaj terroristë (LHT) apo organizata 
terroriste janë faktorë nxitës të aktivitetit të 
mundshëm terrorist. Gjithashtu, shtetas nga 
rajoni tashmë pjesë e diasporës ballkanike në 
vendet evropiane, janë evidentuar e ndaluar 
për aktivitet terrorist, apo si propagandues 
e mbështetës të ideologjisë së organizatave 
terroriste. 

Të burgosurit për terrorizëm vijojnë të 
mbajnë profil radikal dhe janë të angazhuar në 
aktivitete radikalizuese në sistemet penitenciare 
në vendin tonë dhe rajon. Vlerësohet se, shkalla 

e radikalizimit mund të ndikojë  në 
situatën e sigurisë, pas përfundimit 
të dënimeve. 

Në vendet e rajonit, janë kryer 
disa operacione riatdhesimi nga 
zona e konfliktit në Siri për në 
vendet e origjinës. Qeveria shqiptare 
është interesuar vazhdimisht me 
partnerët ndërkombëtarë, lidhur me 
çështjen e riatdhesimit të shtetasve 
shqiptarë, që ndodhen në kampet 
e administruara nga trupat kurde 
në Siri. Në gusht 2021, autoritetet 
shqiptare finalizuan me sukses 
operacionin për riatdhesimin në 
Shqipëri të 19 shtetasve shqiptarë (5 
gra dhe 14 të mitur) që ndodheshin 
në Siri. Ndërkohë, po vazhdojnë 

TERRORIZMI

përpjekjet për një operacion tjetër riatdhesimi, 
të familjarëve dhe fëmijëve të mbetur në Siri. 

Pas riatdhesimit, këta shtetas i janë 
nënshtruar programeve të rehabilitimit dhe 
deradikalizimit, ku janë të përfshirë disa 
institucione shtetërore shqiptare. Kthimi i 
tyre në vend vlerësohet pozitiv, jo vetëm nga 
këndvështrimi humanitar për familjarët, por 
edhe për të ndërprerë vijimin e radikalizimit 
apo përfshirjen në grupime terroriste, në 
rast të qëndrimit të mëtejshëm në rajonin e 
konfliktit. 

Përpjekjet indoktrinuese që vijnë nga linja 
të tjera konkurruese të linjave religjioze 
tradicionale, edhe pse nuk mbështesin 
terrorin si mjet për realizimin e objektivave, 
vijojnë të jenë të pranishme në rajon dhe 

vendin tonë. Ato bëjnë përpjekje të vijueshme 
për të zgjeruar mbështetjen në komunitetet 
përkatëse dhe  ndryshuar balancat në 
vendimmarrjen e tyre. 

Pas marrjes së pushtetit nga Talibanët në 
Afganistan, qeveria shqiptare ofroi kontributin 
e saj për strehimin e përkohshëm të atyre 
shtetasve afganë, jeta e të cilëve rrezikohej, 
për shkak të bashkëpunimit me koalicionin 
shumëkombësh në Afganistan. Pas ardhjes 
së tyre në Shqipëri, iu është akorduar statusi i 
përkohshëm i azilantit. 

Pjesa dërrmuese e shtetasve afganë të 
strehuar në Shqipëri pritet të transferohet dhe 
akomodohet në vende të tjera perëndimore, 
pas përfundimit të procedurave për t’i pajisur 
me dokumentacionin e nevojshëm. 

Kundërvënia ndaj aktivitetit të grupeve 
kriminale në përgjithësi, dhe atyre 
të përfshira në trafikun e lëndëve 

narkotike në veçanti, është rritur ndjeshëm si 
brenda dhe jashtë vendit. Megjithatë, pavarësisht 
rezultateve domethënëse, kundërvënia ndaj 
trafikimit të lëndëve narkotike mbetet sfidë e 
rëndësishme, për shkak të evoluimit të mënyrave 
të operimit të tyre pas goditjeve. 

Faktorë nxitës dhe tërheqës të aktivitetit 
kriminal në vend dhe rajon mbeten: anëtarët e 
tyre të pozicionuar tashmë në vendet e origjinës 
ku prodhohen lëndët narkotike; lidhjet me 
rrjete kriminale ndërkombëtare 
dhe rajonale; realizimi i kërkesave 
paraprake apo marrëveshjeve 
të shtyra në kohë për shkak të 
kufizimeve nga pandemia; mbulimi 
i kostove të shkaktuara nga 
sekuestrimet dhe arrestimet.  

Grupet kriminale po bëhen përherë 
e më shumë heterogjene dhe po 
diversifikojnë fushat e veprimtarisë. 
Anëtarët e grupeve shqiptare të 
trafikut të drogës kanë krijuar 
kontakte të drejtpërdrejta edhe me 
prodhuesit direkt të drogave, duke 
fituar “besimin reciprok”. 

Një tjetër faktor nxitës i këtij 
aktiviteti vlerësohet gatishmëria në 
rritje e grupeve të krimit të organizuar 

KRIMI I ORGANIZUAR
në vendet e origjinës së lëndëve narkotike, për 
t’u angazhuar me grupe kriminale jo-vendase, 
gjë që ka ndikuar në zgjerimin e kufijve të këtyre 
rrjeteve, përtej lidhjeve të mëparshme etnike, 
familjare apo të karteleve. 

Kultivimi i bimëve narkotike i llojit kanabis 
sativa ka vijuar me zhvendosje të zonave 
dhe evoluim të mënyrave të ndërthurura në 
ambiente të hapura dhe të mbyllura. Kjo 
veprimtari e paligjshme favorizohet më së 
shumti nga kërkesat në rritje për kanabis nga 
grupe kriminale, përdorimi i tij për shkëmbim 
me droga të forta si heroinë dhe për mbulim të 
goditjeve financiare. 

Emigrantët e paligjshëm nga vendet MENA 
vijojnë ta shfrytëzojnë Shqipërinë si tranzit 
për kalimin në vendet e BE-së. Rrjete 

të trafikut të qenieve njerëzore janë të përfshira 
në të shumtën e rasteve për të ndihmuar kalimet 
e jashtëligjshme. Në varësi të situatës në vendet e 
konfliktit, por edhe në Afganistan, pas marrjes 
së pushtetit nga Talebanët, çka solli përkeqësim 
të situatës humanitare atje, fluksi i emigracionit 
të paligjshëm mund të njohë rritje në rrugën e 
Ballkanit, me synim kalimin tranzit drejt vendeve 
perëndimore.

Sipas të dhënave paraprake të FRONTEX, numri 

EMIGRACIONI 
I JASHTËLIGJSHËM

i përgjithshëm i kalimeve ilegale të kufirit gjatë vitit 
2021 ishte numri më i lartë i regjistruar që nga vitit 
2017. Rruga e Ballkanit Perëndimor ka shënuar një 
rritje me 124% të rasteve të raportuara, për kalim 
të paligjshëm të kufirit në 2021, krahasuar me 
vitin 2020. Ndërkohë, në Shqipëri është regjistruar 
hyrja nga kufijtë e saj tokësorë dhe kalimi tranzit 
në territorin e saj e rreth 18.000 emigrantëve të 
paligjshëm, shumica prej të cilëve janë me origjinë 
nga vendet e MENA-s. 

Rreziku i përdorimit të emigracionit të 
jashtëligjshëm nga organizata terroriste për të 
infiltruar operativë terroristë mbetet prezent.

Korrupsioni dhe krimet në ekonomi 
mbeten fenomene shqetësuese që 
cenojnë barazinë ekonomike mes 

shtetasve dhe sundimin e ligjit. Pastrimi i 
produktit të veprës penale mbetet karakteristikë 
e krimit të organizuar. Ndërveprues janë edhe 
shtetas të huaj, të përfshirë në krimin e organizuar 
ndërkombëtar.
Krimet në ekonomi më të përhapura janë: 
evazioni fiskal, nëpërmjet aplikimit të praktikave 
dhe skemave të ndryshme abuzive; kontrabanda 
e mallrave të akcizës, shfaqur nëpërmjet 
manipulimit të dokumentacionit doganor, si dhe 
të kartëmonedhave të huaja kesh dhe të metaleve 
të çmuara mbi vlerën e lejuar; realizimi i lojërave 
të fatit në informalitet; huadhënia informale 
jashtë instrumenteve bankare, aplikimi në 
informalitet i kriptomonedhave virtuale 
dhe brokerimi i palicencuar. 
Veprimtaria e brokerimit të 
palicencuar apo të ushtruar në 
informalitet nga operatorë 
ekonomikë, shfaqet në 
ndërmjetësimin dhe investimet 
në bursa jashtë shtetit, në 
kriptomonedha dhe metale 
të çmuara, duke e kamufluar 

veprimtarinë pas aktiviteteve të tipit “call center”. 
Gjithashtu, aktorët e përfshirë në këtë formë 
paligjshmërie kanë krijuar edhe rrethanorë të 
përshtatshëm për prodhimin e kriptomonedhës 
në informalitet. 
Në vendin tonë prodhohet Bitcoin, nga subjekte 
të palicensuara për këtë aktivitet. Merren objekte 
me qira, afër vendeve ku mundësia për të 
abuzuar apo vjedhur energjinë elektrike është më 
e lartë, por ka edhe raste ku ndërhyhet në matësit 
elektrikë. Aktiviteti zhvillohet në informalitet 
edhe pse ka hyrë në fuqi legjislacioni përkatës (Ligji 
Nr.66/2020 “Për tregjet financiare të bazuara 
në teknologjinë e regjistrave të shpërndarë”) që 
përfshin rregullimin e kushteve të licencimit, 
ushtrimin dhe mbikëqyrjen e aktivitetit të 

operatorëve dhe bursave, tregtimin e 
monedhave virtuale dhe parandalimin 

e praktikave abuzuese në treg, 
në vendin tonë. Përdorimi i 

parasë virtuale sjell një sërë 
përfitimesh dhe lehtësirash të 
mundshme. Kjo me gjasa rrit 
rrezikun e pastrimit të parave, 
financimin e terrorizmit apo 
vepra të tjera gjeneruese të 

ardhurash kriminale. 

KORRUPSIONI 
DHE KRIMET NË EKONOMI

Energjia vijon të mbetet një nga çështjet 
më të rëndësishme të sigurisë në Ballkan, 
nisur edhe nga pozicioni gjeografik 

i rajonit, ku kalojnë disa linja transportimi të 
gazit midis Lindjes dhe Perëndimit, si dhe nga 
varësia domethënëse e disa vendeve të rajonit 
nga furnizimet me gazin rus.

Kriza energjetike në Evropë u shkaktua 
nga kombinimi i disa faktorëve që përfshijnë: 
rimëkëmbjen ekonomike pas Covid-19; 
ndryshimin e kushteve klimaterike; kalimin nga 

SIGURIA 
ENERGJETIKE

energjia bazuar në lëndët djegëse në energjinë 
e gjelbër; si dhe reduktimin e furnizimit me 
gaz nga ana e Rusisë. 

Rusia po përdor krizën energjetike dhe rritjen 
e kërkesës për gaz për interesa gjeoekonomike 
e gjeopolitike dhe si mjet për të përfituar 
avantazhe dhe për të ushtruar presion ndaj 
BE-së dhe aktorëve të tjerë ndërkombëtarë 
për lehtësimin apo heqjen e sanksioneve ndaj 
saj, duke përdorur diplomacinë me gazsjellësit 
si mjet për të demonstruar fuqinë gjeopolitike.

Mjedisi ndikohet jo vetëm nga 
kushtet klimaterike, por edhe nga 
rritja e krimeve mjedisore. Në 

vendin tonë, problematikat e evidentuara 
në drejtim të krimeve mjedisore lidhen 
kryesisht me: 

- dëmtimin e pyjeve nga prerjet e paligj-
shme; 

- shkatërrimin e shtretërve të lumenjve për 
shfrytëzimin e paligjshëm të inerteve; 

- ndotjen e ujërave nga derdhjet e mbetjeve 
urbane apo ato të rrezikshme spitalore dhe 
farmaceutike; 

- zjarrvëniet e qëllimshme; 
- mungesën e përpunimit të ujërave 

teknologjike në zonat naftëmbajtëse të 
vendit; 

- ndotjet e shkaktuara nga faktori njerëzor, 

SIGURIA 
E MJEDISIT

në të gjitha format e saj. 
Ndotja mjedisore, për shkak të aktivitetit 

të operatorëve ekonomikë në fushën 
e hidrokarbureve, ka sjellë pasoja për 
komunitetin dhe ndotje masive të tokave 
bujqësore. Shfrytëzimi jashtë kritereve 
nga operatorë të ndryshëm ekonomikë, të 
cilët nxjerrin materiale inerte nga shtretërit 
e lumenjve për përfitime financiare, ka 
ndikuar në prishjen e strukturës duke 
krijuar premisa për dalje të lumenjve nga 
shtrati, duke shkaktuar përmbytje në zonat 
përreth lumenjve, me pasoja në sigurinë 
ekonomike dhe njerëzore. Ndërkohë, 
peshkimi i paligjshëm në zonat e mbrojtura 
ujore ka ndikuar negativisht në florën dhe 
faunën ujore. 

Vlerësohet se, niveli i kërcënimeve 
kibernetike është në rritje dhe ato janë 
shndërruar në një kërcënim në nivel 

global. Aktorët e kërcënimeve keqdashëse 
do të vazhdojnë të shfrytëzojnë dobësitë e 
platformave elektronike të ruajtjes, administrimit 
dhe komunikimit, për të siguruar akses në 
informacione sensitive, që ndikojnë në publik dhe 
përdoren për synime inteligjence. Infrastrukturat 
kritike fizike dhe elektronike mbeten shënjestra 
të kërcënimeve kibernetike nga aktorë shtetërorë 
kundërshtarë dhe entiteteve të lidhura me to. 
Hapësira e shërbimeve online po shfrytëzohet 
për spiunazh kibernetik, aktivitete ndikimi e 
influence dashakeqe si dhe për krime kibernetike. 
Aktorët shtetërorë kundërshtarë po investojnë 
për të zgjeruar shkallën dhe fuqinë e programeve 
kibernetike të rrezikshme, duke i trajtuar ato si 
një mjet të politikës së jashtme, në kuadër të 
rivalitetit me faktorin perëndimor, por edhe si 
aktivitete hibride me synime presioni, përkundrejt 
lehtësimit të sanksioneve perëndimore kundrejt 
tyre. Shërbimet e inteligjencës së vendeve jo-mike 
zhvillojnë operacione të spiunazhit kibernetik 
për të grumbulluar informacione në përgjigje të 
prioriteteve të politikave të tyre të brendshme 

SIGURIA 
KIBERNETIKE

dhe të jashtme. SHISH-i është angazhuar në 
forcimin e kapaciteteve mbrojtëse dhe analitike 
ndaj kërcënimeve kibernetike. Shërbimi ka 
ndjekur në dinamikë situatat mbi kërcënimet 
kibernetike ndaj infrastrukturës së SHISH dhe 
institucioneve publike e private të RSH-së dhe ka 
arritur të identifikojë targetin e kërcënimit, llojin 
dhe natyrën e sulmit. Gjatë vitit 2021, SHISH-i ka 
arritur të përballojë me sukses një numër të madh 
kërcënimesh kibernetike në perimetrat publikë. 
Të gjitha këto kërcënime janë neutralizuar në 
fazën e rikonjicionit aktiv, ku është arritur të 
identifikohet targeti dhe burimi i kërcënimit.
Aktorët shtetërorë dhe jo-shtetërorë të vendeve 
jo-perëndimore, si dhe entitetet e lidhura me 
to përbëjnë burimin kryesor të kërcënimeve, 
shoqëruar me aktivitet të përhershëm, të shtuar 
dhe rikonicion aktiv. Objekt i sulmeve përgjatë 
2021 kanë qenë në pjesën dërrmuese bazat e të 
dhënave, infrastrukturat VoIP si dhe sigurimi 
i qëndrueshmërisë së depërtimit nëpërmjet 
serverëve C2 (Command and Control).Hapësira 
kibernetike po shfrytëzohet edhe për operacione 
informative ndikimi edhe për shkak se avantazhi 
dhe dimensioni i ndikimit është më i madh se sa 
kostoja e tyre dhe rreziku i ekspozimit. 

Për procesin e kontrollit dhe verifikimit 
të figurës, në cilësinë e njërit prej 
autoriteteve verifikuese, SHISH-i 

mbetet i përkushtuar në cilësinë e procesit 
dhe zbatimin e afateve dhe e konsideron atë 

të rëndësishëm për parandalimin e aksesit të 
dëmshëm në informacionin e klasifikuar, luftën 
ndaj korrupsionit dhe për të parandaluar hyrjen 
e elementëve për aktivitete inteligjence dhe 
terroriste. Dinamika e subjekteve për verifikim 
ka ardhur në rritje. Në total janë bërë 5056 
kthime përgjigjesh me praktika shkresore. Janë 
kryer verifikimet për 21.130 subjekte. Janë 
realizuar në kohë reale përgjigjet në sistemin 
elektronik E-viza (në total  5292), nga të cilat 
5 përgjigje negative dhe në sistemin elektronik 
E-Leje qëndrimi (në total 10827), nga të cilat 8 
përgjigje negative. Ka vijuar bashkëpunimi dhe 
kontributi konkret në kuadër të verifikimit të 
figurës për organet e reja të drejtësisë dhe sipas 
Memorandumit të Bashkëpunimit janë realizuar 
edhe 59 takime me KPK/OMN. 

PROCESI I KONTROLLIT 
DHE VERIFIKIMIT 

TË FIGURËS

Interneti, teknologjitë e reja kompjuterike dhe digjitalizimi i proceseve kanë 
sjellë ndryshime rrënjësore në ndërkomunikimin  e një shoqërie globale. 
Transformimet e sjella nga këto risi, përveç mundësive që krijojnë, kërkojnë 

ndër të tjera dhe rritjen e sigurisë nëpërmjet garantimit të disponibilitetit, integritetit, 
dhe qëndrueshmërisë (CIA - Confidentiality, Integrity and Availability) së hapësirës 
kibernetike, të infrastrukturës, të sistemeve dhe të të dhënave që përpunohen në to. 

Zhvillimi i kapaciteteve teknike dhe njerëzore, për të qenë në hap me zhvillimet e 
reja teknologjike, është prioritet i SHISH-it. 

Gjatë vitit 2021, ka vijuar digjitalizimi i proceseve të punës, i cili ka rritur 
ndërveprimin midis hallkave pjesëmarrëse në procese si dhe efektivitetin e tyre. 
Implementimi i suksesshëm i digjitalizimit në një pjesë të proceseve hap rrugën për 
një shtrirje më të gjerë të tij. Ky proces mbart me vete sfida teknike dhe normative 
të cilat janë adresuar në mënyrën e duhur, për të siguruar jo vetëm implementimin 

ZHVILLIMET IT&T

e suksesshëm, por edhe kushtet e sigurisë për 
sistemet dhe infrastrukturën. 

Gjatë vitit 2021, ka vijuar përmirësimi 
i infrastrukturës së teknologjisë së 
informacionit dhe telekomunikimit (IT&T) 
në SHISH, duke ndjekur zhvillimet 
bashkëkohore dhe praktikat më të mira 
të fushës. Implementimi i sistemeve të 
komunikimit, nisur dhe nga nevoja që 
diktoi situata pandemike, ka qenë një nga 
arritjet e ekipit IT&T. Përmirësimet në 
infrastrukturë kanë ecur paralelisht me 
aplikimin e metodave dhe teknologjive për 
mbrojtjen e perimetrave të SHISH-it, si 
dhe për monitorimin e vazhdueshëm e në 
kohe reale të sistemeve dhe infrastrukturës 
për parandalimin e sulmeve të ndryshme 
kibernetike.

Hapësira kibernetike u jep në mënyrë 
asimetrike avantazhe sulmuesve keqdashës 
dhe jo atyre që mbrohen nga aktivitete të 

tilla. Nisur nga kjo, SHISH-i ka zhvilluar me 
tej kapacitete në pikëpamjen e mbledhjes, 
përpunimit, analizimit të inteligjencës së 
kërcënimeve kibernetike. Janë aplikuar 
sisteme dhe platforma të modifikuara 
në mënyrën më të përshtatshme, të cilat 
ndihmojnë procesin e identifikimit të 
teknikave, aktorëve dhe faktorëve që 
qëndrojnë prapa sulmeve të tilla. SHISH-i 
ka kontribuar dhe bashkëpunuar edhe me 
struktura të tjera shtetërore në identifikimin 
e teknikave dhe metodologjive të përdorura 
për sulme të ndryshme kibernetike.

Zhvillimi i mekanizmave inovative dhe 
efektive të mbrojtjes nga sulmet, zhvillimet 
in-house të aplikacioneve, përmirësimet 
e vazhdueshme të infrastrukturës, si dhe 
aplikimi i politikave dhe procedurave të 
sigurisë në sisteme dhe infrastrukturë, kanë 
qenë fokusi i punës të ekipit IT&T në SHISH 
gjatë vitit 2021.

Krim kibernetik quhet 
ai akt kriminal apo i 
paligjshëm, që përdor 
dhe vë në shënjestër 
kompjuterët apo rrjetet 
e kompjuterëve, duke i 
shfrytëzuar si mjete për 
të kryer vepra penale. 
Dy janë llojet kryesore 
të krimeve kibernetike: 
1) Krime të mundësuara 
nga kibernetika, që do të 
thotë, krime “tradicionale” 
që kryhen tani përmes 
sferës kibernetike, 

TË NJOHIM DISA KONCEPTE

si veprimtaritë e 
paligjshme financiare, 
cenimi i sigurisë së 
personit apo terrorizmi 
2) Krimet e përparuara 
kibernetike (apo të 
teknologjisë së lartë), 
siç janë sulmet ndaj 
pajisjeve kompjuterike. 
Mjetet që përdorin 
kriminelët kibernetikë 
(të cilët janë, më së 
shumti, hakerë) janë 
të shumëllojshme, nga 
softuerët dashakeqë, 

si viruset, trojanët, të 
ashtuquajturët adware 
dhe spyware për të 
siguruar qasje në 
sistem; botnetët, apo 
kompjuterët “e pushtuar” 
personalë që kryejnë 
detyra me urdhër të 
pushtuesit, pa dijeninë 
e përdoruesit; sulmet 
e refuzimit të shërbimit 
(Denial of Service - 
DoS), që i ndalojnë 
përdoruesit qasjen në 
sistemin e tij.

KRIMI KIBERNETIK

Lufta kibernetike është 
zhvillimi i veprimtarisë 
luftarake në hapësirën 
kibernetike ose nëpër-
mjet saj. Ky lloj luftimi 
përdor teknologjitë e 
informacionit dhe të 
komunikimit (TIK) për 

të arritur objektiva dhe 
rezultate ushtarake si 
në fushat fizike, ashtu 
dhe ato informatike. Në 
bashkësinë ndërkom-
bëtare, ende nuk ka 
ndonjë qëndrim të 
unifikuar lidhur me 

metodat dhe mjetet e 
kësaj lufte, lidhur me 
masat për ngritjen e 
kapaciteteve mbrojtëse 
apo lidhur me zbati-
min e së drejtës ndër-
kombëtare ndaj luftës 
kibernetike.

LUFTA KIBERNETIKE

Spiunazhi kibernetik 
është ajo veprimtari e 
fshehtë apo e maskuar, 
e cila përdor kapacitetet 
kibernetike për të mble- 

dhur informacion sen-
sitiv apo të klasifikuar. 
Kjo veprimtari mund 
të ndërmerret si nga 
përdorues legjitimë të 

hapësirës kibernetike, 
ashtu dhe nga përdorues 
që fitojnë qasje në 
mënyrë të fshehtë apo 
të paligjshme.

SPIUNAZHI KIBERNETIK

Në thelb, është për-
dorimi i internetit apo 
hapësirës kibernetike 
për veprimtari terro-
riste. Terrorizmi ki-

bernetik gërsheton 
përdorimin e gjerë dhe 
anonim të internetit 
me indoktrinimet dhe 
kërcënimet terroriste. 

Nga ana tjetër, kjo 
dukuri ka bërë të 
domosdoshme që të 
kemi edhe një kundër-
terrorizëm kibernetik.

Lufta hibride është 
një teori e strategjisë 
ushtarake, që ndërthur 
bashkë elementë të 
luftës konvencionale 
me luftën kibernetike 
dhe elementë të tjerë 
influence, si lajmi i 
rremë, diplomacia, 
politika dhe ligji apo 
ndërhyrja në zgjedhjet 
e huaja. Kombinimi i 
operacioneve kiber-
netike me përpjekjet 
subversive i lejon 
agresorit të mos dalë 
hapur si i tillë. Lufta 
hibride ende nuk ka 
fituar një përkufizim 
të gjithëpranuar, por 
disa e përdorin termin 
për të përshkruar 
dinamikat e lëvizshme 
dhe komplekse të 

një përballjeje apo 
përplasjeje, e cila 
kërkon një përgjigje 
tepër të adaptueshme 
dhe elastike apo për 
t’iu referuar metodave 
të çrregullta për 
t’iu kundërvënë një 
force armiqësore. 
Kundërshtari që 
ndërmerr luftë hibride 
ka disa veçanti:

- Është kundërshtar 
jo standard, kompleks 
dhe fluid, që mund të 
jetë aktor shtetëror ose 
jo apo proxy i tyre.

- Përdor njëkohësisht 
një kombinim metodash 
konvencionale e jo të 
rregullta në të gjithë 
spektrin e konfliktit.

- Është fleksibël, 
përshtatet shpejt.

- Përdor sisteme të 
përparuara armësh 
dhe teknologji të tjera 
dëmtuese, të cilat 
mund të jenë teknologji 
të reja e të përshtatura 
për këtë lloj lufte (për 
shembull, celularë, 
dronë, etj.).

- Përdor gjerësisht 
komunizmin masiv dhe 
propagandën.

Për këto arsye, lufta 
hibride është e vështirë 
për t’iu kundërpërgjigjur, 
sepse burimi i konflik-
tit është i vështirë të 
përcaktohet, edhe për 
shkak të ndërthurjes me 
elementë psikologjikë, 
ekonomikë e politikë, 
përveç atyre ushtarakë 
dhe kibernetikë.

TERRORIZMI KIBERNETIK

LUFTA HIBRIDE

Republika e Shqipërisë, si vend anëtar 
i NATO-s dhe vend kandidat për t’u 
pranuar në BE, ka qenë dhe vazhdon 

të jetë në mënyrë konstante në fokusin dhe 
vëmendjen kryesore të agjencive inteligjente 
dhe të sigurisë së vendeve jomike. Qasja dhe 
veprimtaria e këtyre agjencive, nëpërmjet 
aktivitetit të tyre hibrid të inteligjencës dhe 
influencave të tjera, në kontekstin e rreshtimit 
dhe anëtarësimit të vendeve të rajonit në 
aleancat perëndimore, evidentohen në të 
gjitha vendet e Ballkanit Perëndimor dhe 
synojnë krijimin e vonesave dhe pengesave 
në integrimin e këtyre vendeve në strukturat e 
BE-së dhe NATO-s.

Këto agjenci inteligjence, ndër vite, kanë vijuar 
aktivitetet e inteligjencës nëpërmjet punonjësve 

të tyre me mbulesë diplomatike në ambasadat 
përkatëse në vendin tonë dhe rajon. SHISH-i, 
në referencë të kërcënimeve që paraqiten nga 
kjo prani, realizon në mënyrë permanente 
aktivitet në rrafshin e kundërinteligjencës, me 
qëllim identifikimin në kohë të kërcënimeve 
dhe realizimin e kundërvënies, duke ruajtur një 
raport të drejtë midis nevojës për të siguruar 
informacion dhe zbatimit të legjislacionit, 
procedurave të Prokurorit të Përgjithshëm dhe 
respektimit të drejtave të njeriut. 

Për të krijuar një panoramë më të plotë të 
aktivitetit të strukturave të kundërinteligjencës 
së SHISH-it në mënyrën e trajtimit të këtyre 
kërcënimeve, po japim një shembull të 
ndërlidhur me punën që bën SHISH-i për 
ruajtjen e sigurisë kombëtare.

“REZIDENTI” 
Një shembull nga fusha e kundërspiunazhit

Gjatë monitorimit të aktivitetit të 
një punonjësi të huaj të dyshuar të 
një agjencie inteligjente të një vendi 
jomik dhe me mbulesë diplomatike 
që, në këtë rast, po e quajmë me 
nofkën “Rezidenti”, u evidentua 
aktivitet i ngjeshur në kontakte me 
qytetarë të ndryshëm të vendit tonë, 
midis të cilëve edhe me punonjës 
të administratës qendrore e lokale, 
për shkak të funksionit diplomatik 
që përdorte si mbulesë. Përparësia i 
këtij operativi është njohja e gjuhës 
shqipe dhe zhdërvjelltësia në 
krijimin e kontakteve. Është vënë 
re prirje e tij për të pasur qasje dhe 
për të mundësuar takime në zyra 
institucionesh që administrojnë 
informacion të klasifikuar, si dhe 
veprime për të shmangur mbikëqyrjen 
nga struktura të sigurisë.

Dyshimet e para se “Rezidenti” 

kishte nisur një operacion të 
mundshëm rekrutimi erdhën pas 
frekuentimit të disa kabinave publike 
telefonike, në orare të përafërta në 
ditë të caktuara të muajit, të cilat 
realizoheshin pas lëvizjeve në rrugët 
e qytetit në këmbë dhe me automjet, 
për t’u siguruar që të ishte jashtë 
rrezes së monitorimit të strukturave 
të specializuara.

Pritësi i thirrjeve telefonike ishte 
një shtetas shqiptar, punonjës në 
institucionin qendror A. Punonjësin 
këtu po e quajmë me emrin “Çelësi”.

Në një rast, në vigjilje të Vitit të 
Ri, “Rezidenti” komunikon me 
“Çelësin” dhe i kërkon një takim për 
ta uruar për festat e fundvitit. 

Nisur nga kjo situatë, u ndërmorën 
disa veprime të kualifikuara për të 
dokumentuar takimin dhe për të 
vlerësuar nivelin e marrëdhënieve 

mes tyre. Duke e vlerësuar 
“Rezidentin” si profesionist, i cili 
kishte mundësi të vogla për të gabuar, 
u planifikuan detyra operative për 
verifikimin e figurës dhe monitorimin 
e aktivitetit të “Çelësit”. Po, ashtu, 
u morën masa për të verifikuar 
qasjen e “Çelësit” në informacion 
të klasifikuar “Sekret Shtetëror” 
si dhe të dhëna për ndryshimin e 
sjelljes së tij në rutinën e përditshme 
të punës. Të dhënat e para treguan 
se “Rezidenti” i kishte frekuentuar 
shumë rrallë ambientet e zyrës ku 
punonte “Çelësi” dhe, në dukje, nuk 
kishte shprehur ndonjë interes të 
veçantë në drejtim të “Çelësit”.

SHISH-i mësoi se “Çelësi” ishte 
njohur me “Rezidentin” në një 
nga aktivitetet e zhvilluara nga 
një përfaqësi diplomatike, ku 
shkëmbyen numrat e telefonit pas 
takimit të rastësishëm. Kohë më 
vonë, “Rezidenti” ishte shfaqur në 
zyrën e “Çelësit”, i cili për momentin 
u ndodh i vetëm, dhe e kishte pyetur 
për vendndodhjen e përfaqësuesit 
të marrëdhënieve me jashtë të 
institucionit. Duke përfituar nga kjo 
situatë, “Rezidenti” e ftoi për kafe në 
një nga baret me pak frekuentim në 
afërsi të institucionit. “Çelësi” pranon 
të konsumojë kafen, por në biseda 
nuk u vu re ndonjë temë konkrete 
interesi. Bisedat ishin të karakterit 
të përgjithshëm, rreth familjes, 
arsimit, ambientit të punës dhe 
problematikat e përgjithshme. Në 
përfundim, “Rezidenti” e fton për një 
drekë jashtë qytetit, duke përcaktuar 
orën dhe ditën, si dhe i kërkon disa 
të dhëna që, në kontekstin e detyrës 
së “Çelësit” nuk përbënin ndonjë 
çështje sekreti.

“Çelësi” pranoi të takoheshin për 
drekë, për t’u njohur më mirë dhe 

për të shfrytëzuar këtë kontakt 
“diplomatik” me synim shkollimin 
me bursë studimi që ofronte shteti 
i “Rezidentit” për djalin e tij. Gjatë 
drekës, “Rezidenti” krijoi një njohje 
më të plotë të profilit personal dhe 
të punës, të aksesit të “Çelësit” ndaj 
informacionit të klasifikuar, duke 
i premtuar se do ta ndihmonte për 
shkollimin e djalit. “Çelësi” u ankua 
se, me të ardhurat si nëpunës, e kishte 
të pamundur shkollimin e djalit jashtë 
vendit dhe i shprehu mirënjohjen për 
ndihmën e ofruar. 

“Rezidenti” i thotë se asgjë nuk 
ishte e pamundur nëse ky do të 
ofronte ndihmë dhe të mblidhte disa 
informacione që nuk do të cenonin 
detyrën e tij funksionale. Pas një 
ngurrimi të shkurtër, “Çelësi” ra 
dakord në parim për ta ndihmuar 
dhe “Rezidenti” i kërkoi disa 
informacione, duke i siguruar edhe 
një pajisje elektronike për hedhjen 
e tyre. “Rezidenti” i përcaktoi edhe 
takimin e radhës për darkë, në një 
zonë dhe lokal tjetër, jashtë qytetit.

Në takimet e radhës, të organizuara 
në mënyrë të paracaktuar apo 
nëpërmjet telefonatave nga kabina të 
telefonave publikë, “Rezidenti” i ka 
dhënë zarfe me shuma të ndryshme 
të hollash “Çelësit”. Gjithashtu, 
ka paguar gjithmonë faturat e 
shpenzimeve. Fshehtësinë e takimeve 
të tilla “Rezidenti” e ka justifikuar me 
arsyetimin se e bën për të mbrojtur 
“Çelësin” dhe prandaj i ka dhënë 
edhe një numër tjetër telefoni, ku ai 
të komunikonte në raste urgjente.

Për arsye të mbrojtjes së aktivitetit, 
burimeve dhe ngjashmërisë me një rast 
specifik, SHISH-i nuk mund të publikojë 
të plotë vijimin dhe përfundimin e kësaj 
situate.

BASHKËPUNIMI 
NDËRKOMBËTAR

Në kuadër të bashkëpunimit 
ndërkombëtar, gjatë vitit 2021, 
SHISH-i ka thelluar dhe forcuar 

marrëdhëniet e bashkëpunimit dypalëshe, 
rajonale dhe ndërkombëtare. 

Bashkëpunimi në inteligjencë është përqendruar 
në ndarjen ose shkëmbimin e informacioneve dhe 
në operacione të përbashkëta mes shërbimeve të 
sigurisë dhe të inteligjencës të shteteve dhe njësive 
të inteligjencës të organizatave ndërkombëtare. 
Ky bashkëpunim kryhet në bazë të përfitimit 
të ndërsjellë dhe duke respektuar rregullat dhe 
marrëveshjet e përcaktuara mes shteteve. 

Për realizimin e detyrave dhe prioriteteve 
për vitin 2021, SHISH-i ka thelluar e zgjeruar 
bashkëpunimin me shërbimet partnere të rajonit, 
Evropës, NATO-s e më gjerë dhe ka dhënë 
kontributin e tij të shkruar me analiza e vlerësime 

në organizatat e inteligjencës në të cilat aderon.
Bashkëpunimi ndërkombëtar ka synuar adre-

simin e kërcënimeve të sigurisë në fushat e:
- Kundërspiunazhit,
- Kundërterrorizmit dhe sigurisë së brendshme,
- Kundër krimit të organizuar (emigracionit të 
paligjshëm) dhe narkotrafikut,
- Zbulimit - në bazë të niveleve të bashkëpunimit 
të miratuara e të përcaktuara nga Kryeministri.

Gjithashtu, prioritet i është kushtuar 
bashkëpunimit me shërbimet e vendeve të 
rajonit, përmes takimeve fizike me pjesëmarrje në  
konferenca, seminare, forume  të  organizmave 
ndërkombëtarë, por edhe me kontribute 
informative nëpërmjet platformave online apo 
kontribute me shkrim, e imponuar kjo nga situata 
e vështirë dhe kufizimet e lëvizjeve për shkak të 
pandemisë COVID-19.

Shërbimi Informativ i Shtetit, si 
institucion qendror i sigurisë 
kombëtare që varet nga Kryeministri, 

e zhvillon veprimtarinë e tij mbështetur në 
Kushtetutën e Republikës së Shqipërisë dhe 
në legjislacionin në fuqi. Ligjshmëria është 
një nga shtyllat e parimeve bazë të punës së 
SHISH-it, krahas objektivitetit dhe sekretit. 
Për realizimin e detyrave të tij, Shërbimi 
Informativ i Shtetit ruan raporte të drejta 
ndërmjet nevojës së sigurimit të informacionit 
dhe respektimit të të drejtave dhe lirive 
themelore të njeriut.

Duke qenë se, në çdo hap të tij, veprimtaria 
e SHISH-it drejtohet dhe kontrollohet nga 
ligji, ne i japim rëndësi të veçantë pasjes së 
një sektori juridik të plotë, profesional dhe të 
përkushtuar. Natyra e punës sonë, por edhe 
sfidat përherë e më komplekse, kanë bërë që 
edhe ky profil juridik i punës të ndryshojë 
dhe evoluojë. Sektori juridik shërben sot si 
një kanal i rëndësishëm që gjeneron drejtim, 
garanton dhe përmirëson zbatimin e ligjit nga 
institucioni, duke ndikuar edhe në forcimin e 
emrit të mirë të tij.

Sektori juridik në SHISH e orienton 
institucionin tonë në dy fusha kryesore, atë të 
lëndës primare ligjore (të përbërë nga ligjet, 
urdhrat, vendimet e rregulloret e lëshuara 
zyrtarisht nga entet shtetërore, si gjykatat, 
presidenti, legjislativi apo ekzekutivi) dhe të 
një lënde të dytë, që ka të bëjë me këshillime, 
analizime, komente e shpjegime të lëndës 
primare apo me hartimin e rregulloreve të 
brendshme, në përputhje me ligjet. 

Konkretisht, gjatë vitit 2021, sektori juridik 
në SHISH është angazhuar në hartimin e 
projektakteve normative, duke ndjekur gjithë 
procedurën nga hartimi deri në dërgimin 
e tyre për miratim sipas kompetencës dhe 
shpërndarjen pranë njësive zbatuese. 

ZBATIMI I LIGJSHMËRISË 
NË SHISH

Gjithashtu, ka dhënë mendime e 
konsulencë juridike për trajtimin e çështjeve 
apo problematikave të ndryshme ligjore, të 
dala nga praktikat e punës brenda SHISH-it 
apo ka bashkëpunuar ngushtë, duke mbajtur 
korrespondencë korrekte institucionale 
me organe të tjera shtetërore, për sa u 
përket mendimeve mbi projektakte ligjore 
e nënligjore, për hartimin dhe zbatimin e 
strategjive të ndryshme ndërsektoriale dhe 
me pjesëmarrje në grupe ndërinstitucionale 
pune. 

Me hyrjen në fuqi të Ligjit nr.97/2020 “Për 
disa ndryshime dhe shtesa në ligjin nr.9357, 
datë 17.3.2005 “Për statusin e punonjësit 
të Shërbimit Informativ të Shtetit””, të 
ndryshuar, sektori juridik është angazhuar 
plotësisht në hartimin e akteve nënligjore 
së bashku me Grupin e Punës dhe akteve 
të brendshme normative duke përmbyllur 
të gjitha detyrimet për nxjerrjen e akteve në 
zbatim të ligjit të mësipërm. 

SHISH-i e ka detyrim ligjor të respektojë 
të drejtën e qytetarëve për t’u informuar 
dhe për t’u ankuar, sigurisht duke ruajtur 
parimin e fshehtësisë së punës së tij. Në këtë 
kuadër, SHISH-i i kushton rëndësi Programit 
të Transparencës, në përputhje me të gjitha 
kërkesat ligjore dhe kërkesat e Komisionerit 
për të Drejtën e Informimit dhe Mbrojtjen 
e të Dhënave Personale. Sektori juridik ka 
ndjekur dhe kthyer përgjigje në kohë, brenda 
afateve ligjore, kërkesat dhe ankesat e ardhura 
nga qytetarë të ndryshëm në adresë të SHISH, 
në zbatim të ligjit nr.119/2014 “Për të drejtën 
e informimit”. 

Më tepër informacion për aspektet ligjore 
të punës së SHISH-it dhe programin e 
transparencës, mund të gjeni në faqen zyrtare 
www.shish.gov.al. 

Të nderuar lexues,
Me qëllim informimin sa më të plotë 
të opinionit publik, mbi historikun 

e ndryshimeve dhe reformave të SHISH-it, 
pas viteve 1990-të, bashkëlidhur do të gjeni 
faksimile të dokumenteve të paklasifikuara: 

1. Ligjit nr.7495, datë 02.07.1991, “Për 
organizimin e SHIK”.

2. Dokumentit me nr. 9, datë 01.08.1991 
“Masa në kuadrin e ndarjes së Forcave të 
Ruajtjes së Rendit me Shërbimin Informativ 
Kombëtar”.

Në kuadër të proceseve demokratike dhe 
shndërrimeve të shumanshme që ndodhën 
në vendin tonë në atë periudhë, më datë 
02.07.1991, Kuvendi Popullor pluralist 
miratoi ligjin për shkrirjen e Sigurimit të 
Shtetit, dhe krijimin e Shërbimit Informativ 
Kombëtar. 

Me këtë ligj, Shërbimi u shkëput nga 
platforma e Byrosë Politike, filloi të vepronte 
mbi një bazë ligjore, duke abroguar struktura 
të tilla si ato të agjitacion-propagandës, 
tendencës për arratisje, elementëve antiparti, 
internim-dëbimeve, etj. 

Ligji përcaktonte se, SHIK-u e kryen 
veprimtarinë në interes të rendit kushtetues 
dhe sigurisë së gjithë shoqërisë, është 
organ i depolitizuar, vepron në përputhje 
me Kushtetutën  dhe e zhvillon aktivitetin 
jashtë ndikimeve të partive dhe organizatave 
politike.

Në kuadër të organizimit strukturor, 
SHIK-u ndërtohet  mbi bazën e ndarjes 
administrative territoriale dhe vepron sipas 
parimit të drejtimit unik. Kryetari i SHIK-
ut emërohet dhe shkarkohet nga Presidenti, 
me propozim të Kryetarit të Këshillit të 
Ministrave. 

Njëkohësisht, SHIK-u u nda nga Ministria 
e Punëve të Brendshme, duke u kthyer në 
një shërbim informativ, bazuar te zbatimi 

NGA FONDI ARKIVOR 
I SHISH-it

i Kushtetutës dhe ligjeve të Republikës së 
Shqipërisë dhe me mision dhe objekt pune të 
përcaktuar qartë, ku parashikoheshin detyra 
për parandalimin, zbulimin dhe ndërprerjen 
e veprimtarive antikushtetuese që cenojnë 
lirinë, pavarësinë, aftësitë mbrojtëse, tërësinë 
territoriale dhe pasurinë kombëtare të 
Republikës së Shqipërisë. 

Ky ligj garantonte njëkohësisht që, SHIK-u 
të zbatonte normat ndërkombëtare për 
mbrojtjen e të drejtave dhe lirive themelore të 
njeriut, duke ndërprerë punën për ndjekjen e 
qytetarëve për pikëpamjet e tyre politike, apo 
nisur nga prejardhja familjare. 

Gjatë periudhës së komunizmit, veprimtaria 
e Sigurimit të Shtetit kontrollohej nga Partia 
në pushtet. Ndryshimet ligjore i dhanë 
të drejtën Prokurorit të Përgjithshëm të 
kontrollojë aktivitetin e këtij organi, dhe 
Këshillit të Ministrave të drejtën për t’u 
njohur me veprimtarinë dhe rezultatet e 
arritura, në kuadër të realizimit të detyrave 
funksionale. Ligji parashikonte gjithashtu, 
raportimin periodik të SHIK-ut pranë një 
komisioni të posaçëm të Kuvendit Popullor, 
mbi punën e kryer për zbatimin e ligjeve. 

Ndryshimet ligjore dhe strukture krijuan 
mundësi për punësim në institucion të 
profesionistëve nga fusha dhe me formime 
të ndryshme, njohës të gjuhëve të huaja dhe 
literaturës bashkëkohore. SHIK-u filloi të 
organizohej dhe punonte sipas eksperiencës 
së shërbimeve sekrete evropiane dhe 
amerikane dhe filloi bashkëpunimin për 
trajnimin e specialistëve të sektorëve të 
ndryshëm. 

Që nga ajo periudhë, SHISH-i ka pësuar 
në vijimësi ndryshime ligjore, organizative e 
strukturore, duke u bërë një shërbim modern, 
ligjor e profesional, i aftë për t’u përballur me 
sfidat aktuale dhe të perspektivës, në mbrojtje 
të sigurisë kombëtare. 

Shërbimi Informativ i Shtetit, si pjesë 
integrale e arkitekturës së sigurisë së 
Republikës së Shqipërisë, në përmbushje 

të misionit të tij, mbështetet në Kushtetutën e 
Republikës së Shqipërisë, Strategjinë e Sigurisë 
Kombëtare, Ligjin për SHISH-in dhe Prioritetet 
Vjetore të Kryeministrit. SHISH-i ka shënuar 
përparim të vazhdueshëm në ndërtimin dhe 
konsolidimin e kapaciteteve, për t’iu përgjigjur me 
objektivitet, cilësi dhe në kohë kërkesave në rritje 
për informacion nga vendimmarrësit politikë 
dhe agjencitë e zbatimit të ligjit, si dhe për të 
përballuar me sukses çdo sfidë dhe kërcënim ndaj 
sigurisë kombëtare. 
Mjedisi i sigurisë zhvillohet në mënyrë të shpejtë, 
duke vendosur Shërbimin përballë ndryshimeve 
thelbësore dhe të rëndësishme, që diktojnë 
nevojën për njohje më të mirë të sfidave aktuale 
dhe të së ardhmes. Me qëllim parandalimin 
në kohë dhe me efektivitet të veprimtarive që 
cenojnë sigurinë kombëtare, stafi ynë ushtron 
misionin dhe kompetencat e tij i përgatitur për 
sot dhe i orientuar për të nesërmen, veçori kjo 
që ka shërbyer si faktor kyç në përmbushjen me 
sukses të misionit tonë. 
Si entitet dinamik, institucioni ynë është fokusuar 
në realizimin e objektivave strategjikë, duke u 
përshtatur dhe vepruar me fleksibilitet në qasjen 
ndaj çdo ndryshimi. Kjo ka qenë një taktikë e 
rëndësishme që ka sjellë progresin e dukshëm në 
forcimin dhe përmirësimin e kapaciteteve tona. 
Përpjekjet konkrete dhe efikase janë mbështetur 
në planifikimin e orientuar të veprimtarisë 
së institucionit, të formuluar në dokumentet 
strategjike sektoriale, në referencë dhe mbështetje 
të konceptit të Strategjisë së Sigurisë Kombëtare 
të Republikës së Shqipërisë, strategjive të tjera 
të lidhura ngushtë me objektin e punës, si dhe 
përmbushjes së prioriteteve të sigurisë kombëtare, 
nëpërmjet të cilave është synuar dhe realizuar 
përfshirja e të gjithë kapaciteteve dhe burimeve 
tona, e veçanërisht të të gjithë punonjësve, si 
kapitali më i rëndësishëm i institucionit.
Zbatimi i dy dokumenteve strategjike, 
përkatësisht “Strategjia e SHISH-it 2020-2023”/
Plani i Veprimit, miratuar nga Kryeministri dhe 
“Strategjia e Burimeve Njerëzore”/Plani i 

NGRITJA   DHE 
I  KAPAC

         NJERËZORE   

Veprimit, miratuar 
nga Drejtori i SHISH-it, 
kanë angazhuar të gjithë 
sektorët operacionalë  dhe mbësh-
tetës në planifikimin me efektivitet
dhe racionalitet të potencialit të tyre, duke bërë 
të mundur realizimin me sukses të detyrave për 
vitin 2021. 

përmirësimin e proceseve të menaxhimit dhe 
zhvillimit të burimeve njerëzore, në përmirësimin 
e infrastrukturës ligjore, shfrytëzimin me 
efektivitet të teknologjisë bashkëkohore, etj. 
Instrumentet dhe politikat e hartuara në forcimin 
e kapaciteteve organizative dhe funksionale të 
institucionit janë zhvilluar përmes një procesi 
të orientuar në objektiva specifike, me aktivitete 
të planifikuara, që kanë siguruar hapa pozitivë 
në të gjithë drejtimet e punës. Konsolidimi dhe 
përmirësimi i infrastrukturës operacionale ka 
rritur ndërveprimin, ka garantuar funksionimin 
efikas si një sistem i integruar dhe ka krijuar 
avantazhe në përmbushjen e objektivave. SHISH 
ka investuar gjerësisht në rritjen e kapaciteteve 
infrastrukturore të teknologjisë digjitale dhe 
ka përmirësuar ndjeshëm shërbimet me rol 
mbështetës.
Aseti kryesor në SHISH janë njerëzit e talentuar 
dhe të përgatitur në përballjen me çdo sfidë. 
Objektivi parësor për të ndërtuar dhe pasur 
një institucion të adaptueshëm, me kulturë 
bashkëpunimi dhe formim të vazhdueshëm, na ka 
nxitur të përmirësojmë menaxhimin e burimeve 
njerëzore dhe performancën e tyre. SHISH-i 
ka përmirësuar në mënyrë të vazhdueshme 
proceset e rekrutimit dhe zhvillimit të një stafi 
me kapacitete dhe ekspertiza të ndryshme, 
duke promovuar larminë, aftësitë profesionale, 
teknike, kulturore dhe punën në ekip. 
Fokus i veçantë i është kushtuar orientimit 
efektiv të punonjësve në detyrë dhe atyre të rinj, 
si investimi kapital ku mbështetet strategjia jonë 
për të:

- tërhequr dhe konsoliduar një staf  tepër 
profesional; 
- garantuar angazhimin dhe përfshirjen e çdo 
punonjësi në arritjen e objektivave strategjikë 
të institucionit; 
- krijuar një kulturë të mësuari dhe zhvilluari 
të vazhdueshëm të punonjësve, si garanci për 
ngritjen e performancës; 
- adaptuar stilin e lidershipit për eksplorimin 
dhe identifikimin e mënyrave të reja që 
zhvillojnë dhe orientojnë kapacitetet dhe 
aftësitë e punonjësve tanë; 
- pasur qasje institucionale ndaj politikave 
zhvillimore që garantojnë një institucion 
bashkëkohor.

                                          Sigurimi i kontributit 
                                           informativ, objektiv, 
                                cilësor dhe të dobishëm ka 
                     qenë boshti orientues në përpjekjet 
       e institucionit në konsolidimin, zgjerimin 
dhe zhvillimin e infrastrukturës operacionale, 
në përmirësimin dhe zgjerimin e kapaciteteve 
analitike në nivel operacional dhe strategjik, në 

  PËRMIRËSIMI 
ITETEVE 
 DHE  TEKNIKE

Struktura e SHISH-it
Me urdhër të Kryeministrit, gjatë vitit 2021, 

SHISH-i realizoi disa ndryshime organizative 
dhe strukturore, për të rritur kapacitetet e 
kërkimit dhe ato analitike.

Ndryshimet konsistuan në zgjerimin e 
kapaciteteve dhe riorganizimin e disa sektorëve, 
por pa cenuar numrin total të punonjësve.

Përfshirja e grave në inteligjencë
Nisur nga aspekti gjinor i përfaqësimit të 

punonjësve të SHISH-it, ia vlen të theksohet 
se  rreth 25% e punonjësve janë femra. 
Numri i zonjave 
në pozicione 
d r e j t u e s e 
përbën 20% të 
gjithë posteve 
drejtuese.

Rekr ut imet 
2021

P a v a r ë s i s h t 
s i t u a t ë s 
pandemike të 
COVID-19, gjatë 
vitit 2021, vijuan 
procedurat e 
miratuara në vitin 
2020 për studimin, testimin dhe përzgjedhjen 
e kandidatëve për t’u pranuar si punonjës 
në SHISH. Aktet normative të Ministrisë së 
Shëndetësisë për periudhën COVID-19 sollën 
një farë zgjatjeje në këto procedura, duke sjellë 
si pasojë që, në vitin 2021, të mos zhvillohej 
konkursi për aplikantët e rinj.

- Procedura e punësimeve të reja nisi pas 
studimit paraprak të vendeve të lira dhe 
vlerësimit mbi numrin mesatar të punonjësve 
që, për arsye familjare, shëndetësore, dalje në 
pension e arsye të ndryshme, mund të kërkonin 

MENAXHIMI 
I BURIMEVE NJERËZORE

lirimin e të largoheshin nga SHISH-i.
- Procedura kalon nëpër të gjitha fazat që 

përcaktojnë aktet ligjore e nënligjore, si më 
poshtë:

- Ngritja e një komisioni rekrutimi për 
kryerjen e procedurave të nevojshme për 
përzgjedhjen e kandidatëve. 

- Përcaktimi i procedurës së punës, hartimi 
i kritereve, kërkesave dhe afateve që duhet të 
plotësojnë kandidatët.

- Shpallja e nevojave për punonjës në dy 
gazeta kombëtare si dhe në faqen zyrtare të 
internetit të SHISH-it.

- Mbledhja e 
dokumentacionit 
të kandidatëve.

- Kandidatët 
që plotësuan 
kriteret, u vendos 
t’i nënshtroheshin 
testimit me shkrim 
dhe intervistës 
me gojë gjatë vitit 
pasardhës.

Mentorimi
Në zbatim të 

Ligjit nr. 9357, 
datë 17/3/2005, 

“Për statusin e punonjësit të Shërbimit 
Informativ të Shtetit”, i ndryshuar, punonjësit 
e rinj të SHISH-it i nënshtrohen një periudhe 
prove prej një viti nga data e emërimit. Gjatë 
kësaj periudhe, ata punojnë nën drejtimin e 
punonjësve më me përvojë, të cilët shërbejnë 
si mentorë. Mentorimi si proces synon 
orientimin, ndihmën dhe përshtatjen e 
punonjësve të rinj me ambientin e ri të punës 
dhe përparimin për realizimin e detyrave. Në 
fund të procesit, mentori jep një vlerësim të 
punonjësit të ri.

Qendra e Trajnimit të SHISH-it, gjatë 
vitit 2021, ka realizuar 19 trajnime, 
përfshi 16 trajnime specializimi 

dhe 3 trajnime të formimit bazë profesional, 
me punonjës të SHISH-it, dhe nga SHKBB, 
SHÇBA dhe AISM.  

Disa nga këto trajnime janë realizuar në 
bashkëpunim edhe me institucione të tjera 
si Drejtoria e Përgjithshme e Parandalimit 
të Pastrimit të Parave (DPPPP). Në 
bashkëpunim midis SHISH-it dhe Akademisë 
së Forcave të Armatosura, u realizua edhe 
vizita mësimore 
në ambientet 
dhe muzeun 
e SHISH-it të 
Kursit të Lartë 
të Sigurisë dhe 
Mbrojtjes.

Në kurset e 
SHISH-it janë 
ftuar të mbajnë 
ligjërata drejtuesit 
e Akademisë së 
Sigurisë, Institutit 
të Policisë Shken-
core, Akademisë 
së Forcave të Armatosura, Drejtorisë së 
Sigurimit të Informacionit të Klasifikuar, 
Autoritetit për Informim mbi Dosjet e ish-
Sigurimit të Shtetit, etj.

Njëkohësisht, ka vijuar bashkëpunimi në 
organizimin e trajnimeve me partnerët tanë, 
ku veçojmë gjatë muajit mars dhe shtator të 
vitit 2021, zhvillimin e dy sesioneve online 
lidhur me ecurinë dhe treguesit e programit 
të trajnimit të organizuar në bashkëpunim 
me OSBE/UNODC, gjatë viteve 2018-
2022.

Në këtë kuadër, në datën 07.09.2021, 
në Tiranë, u realizua një prezantim lidhur 
me ecurinë e programit të  trajnimit “Mbi 
Luftën Kundër Financimit të Terrorizmit” 
për periudhën 2018-2021. Në takim ishin të 
pranishëm përfaqësues të nivelit të lartë të 
organizatave pjesëmarrëse në këtë program, 
si edhe trajnerët kombëtarë dhe ata 
ndërkombëtarë. Trajnerët vendas realizuan 
një përmbledhje të treguesve të efektit të 
programit të trajnimit KFT, në Shqipëri. 
Theksi u vendos te kuptimi i kërkesave 

të kuadrit 
kombëtar KFT, 
me qëllim 
përmirësimin e 
kapaciteteve dhe 
pë r mi r ë s im in 
e aftësive për 
parandalimin e 
terroristëve për 
të mbledhur, 
përdorur dhe 
lëvizur fonde. 

Ky program 
t r a j n i m i 
o r g a n i z o h e t 

nga Departamenti i Sekretariatit të OSBE-
së për Kërcënimet Transnacionale, në 
bashkëpunim me Programin Global të Zyrës 
së Kombeve të Bashkuara për Drogën dhe 
Krimin (UNODC) Programi Global kundër 
Pastrimit të Parave (GPML), Prezencën e 
OSBE-së në Shqipëri dhe me mbështetjen 
e Shteteve të Bashkuara të Amerikës. Në 
kuadër të zhvillimit të këtij programi, 
në shtator 2021 në Pogradec, u realizua 
trajnimi me temë “Shkatërrimi i Financimit 
të Terrorizmit”. 

TRAJNIMI 
NË SHISH

Më 12 nëntor 
2021, SHISH-i 
o r g a n i z o i 

ceremoninë e betimit dhe 
shpërndarjes së certifikatave 
për kursantët e rinj, pas 
përfundimit të kursit bazë 
të inteligjencës. Punonjësit e 
rinj të Shërbimit, pas betimit, 
u bashkohen kolegëve të tyre 
në përmbushje të misionit 
themelor të SHISH-it për 
mbrojtjen dhe forcimin e 
sigurisë kombëtare, duke 
respektuar Kushtetutën, 
ligjet dhe liritë e të drejtat 
themelore të njeriut. 

Gjatë ceremonisë, Drejtori 
i SHISH-it, z. Helidon 
Bendo, vlerësoi punën e 

CEREMONIA E BETIMIT 
TË KURSANTËVE TË RINJ 

NË SHISH
sakrificat e punonjësve të 
komunitetit të inteligjencës 
dhe u bëri thirrje të rejave 
dhe të rinjve të aplikojnë dhe 
të bashkohen me SHISH-
in, për t’i shërbyer Atdheut 
e sigurisë kombëtare. Ndër 
të tjera, Drejtori i SHISH-it, 
z. Helidon Bendo, theksoi: 
“Sot është një ditë e veçantë, 
jo vetëm për ju që mbyllni 
kursin bazë të formimit 
profesional, por edhe për 
mua si Drejtor i Shërbimit 
Informativ të Shtetit. Kur 
vendosëm në procedurat 
e Shërbimit edhe kryerjen 
e betimit të punonjësve të 
rinj, nuk synonim vetëm 
të zhvillonim një ceremoni 

apo të nënshkruanim një 
dokument. Synimi ishte 
që betimi të përbënte një 
akt solemn, para Flamurit 
Kombëtar e atij të Shërbimit 
Informativ, si një angazhim 
madhor për t’i shërbyer me 
përkushtim e ndershmëri 
Republikës së Shqipërisë për 
forcimin e sigurisë kombëtare. 
Jam i kënaqur që në 
rrugëtimin tonë të përbashkët 
na bashkohen kolegë të rinj. 

Për ju duhet të ndihen 
krenarë stafi akademik, 
kolegët që dhanë kontribut në 
formimin tuaj dhe, në veçanti 
familjet tuaja. Gjatë kursit që 
ndoqët, ne i nxitim kursantët 
të jenë krijues, të mendojnë 

me origjinalitet, por në 
radhë të parë, të respektojnë 
Kushtetutën dhe ligjet e 
shtetit shqiptar, në funksion të 
sigurisë kombëtare, rajonale 
dhe të sigurisë së aleatëve dhe 
partnerëve tanë. U mësojmë 
të sfidojnë të panjohurën dhe 
të përqafojnë idetë e reja, por 
në radhë të parë, të jenë të 
përgjegjshëm, profesionalë 
e të respektojnë të drejtat e 
njeriut. 

Përfundimi i trajnimit 
nuk është mbërritja në 
fundin e rrugës; është më 
tepër fillimi i një udhëtimi 
të ri, edhe më emocionues 
dhe të paparashikueshëm. 
Megjithatë pasiguria nga e 
panjohura nuk duhet parë si 
pengesë, por si mundësi për 
të qenë më të motivuar në të 
menduar dhe në të vepruar. 

Dëshiroj t’ju transmetoj 
një mesazh në këtë ditë 
solemne: Punonjësi i 
SHISH-it nuk është 
supernjeri, por është pjesë 
e shoqërisë, me hallet e 
shqetësimet e përditshme, 
me vuajtjet e gëzimet e 
jetës. Prandaj, për të qenë 

një punonjës i mirë, duhet 
të jeni mbi të gjitha qytetar i 
mirë. Profesioni dhe karriera 
kanë ciklet e tyre, kanë ulje-
ngritjet e tyre, që ndonjëherë 
na duken të padrejta, por në 
fund, diçka është e sigurt: 
“Qytetari i mirë, besnik 
i Kushtetutës, ligjit dhe 
moralit shoqëror, bëhet një 
inspektor shumë i mirë dhe 
i shpërblyer”. 

Puna në terren është e 
vështirë, kërkon kurajë, 
përshtatshmëri dhe ko-
rrektesë. Ato që keni 
mësuar në teori, tani do t’i 
zbatoni në praktikë, por 
këtu nuk ka vend për frikë 

dhe stepje. Nëse zbatoni 
ligjin, rregullat e sigurisë 
operacionale, ruani sekretin, 
ruani qëllimin dhe misionin 
e Shërbimit, do të jeni të 
suksesshëm. 

Duke ju uruar suksese 
në këtë kapitull të ri të 
jetës suaj, shpreh bindjen 
që do t’i vini në praktikë 
mësimet e përfituara dhe do 
të vazhdoni ndërveprimin 
pozitiv me kolegët. Kjo 
organizatë nuk është e 
Drejtorit apo e Drejtorëve. 
Kjo është organizata juaj 
dhe nga nesër do të jetë 
edhe shtëpia juaj”, theksoi 
Drejtori i Shërbimit.

Rrugëtimi për t’u bërë pjesë e Shërbimit 
Informativ të Shtetit ka qenë një nga 
rrugëtimet më emocionuese të jetës 

sime. Gjithçka filloi kur lexova njoftimin se 
ishin hapur aplikimet e reja për punë pranë këtij 
institucioni. Kjo ishte mundësia që kisha pritur 
prej një kohe të gjatë! Në atë periudhë, punoja 
në sektorin privat, por nuk isha e kënaqur me 
veten. Gjithmonë kisha ëndërruar të isha pjesë 
e një institucioni ku impakti i punës sime do 
të ndihej jo vetëm brenda tij, por në rang më 
të gjerë, në rang kombëtar. Edhe familja më 
mbështeti në këtë zgjedhje.

Procesi i rekrutimit zgjati disa muaj. Pati edhe 
shumë intervista dhe verifikime të tjera, derisa, 
më në fund, më njoftuan se isha përzgjedhur 
për të qenë një prej personave që do të merrja 
pjesë në një trajnim profesional disamujor. 

Trajnimi ishte intensiv dhe sfidues. Kursantët 
e përzgjedhur ishin me sfonde të ndryshme 
profesionale dhe kjo larmi e ndihmoi secilin prej 
nesh të mësonte më shumë, duke shkëmbyer 
përvoja e duke u njohur me perspektiva të 
reja. Instruktorët e trajnimit ishin shumë të 
përgatitur, me përvojë të gjerë pranë SHISH-it. 

Pas përfundimit të muajve dinamikë të 
trajnimit, ku çdo ditë gërshetoheshin shembuj 
teorikë me ushtrime praktike, iu nënshtruam 
një provimi ku testoheshin njohuritë e marra 
gjatë kursit. Ky rrugëtim i lodhshëm, por 
shumë i bukur, u finalizua me organizimin e 
Ceremonisë së Diplomimit dhe Betimit, ku 
festuam të gjithë së bashku nisjen e një etape 

të re në jetën tonë.
“Betohem solemnisht se do t’i shërbej me përkushtim 

e ndershmëri Republikës së Shqipërisë për forcimin 
e sigurisë kombëtare, do të veproj në përputhje me 
Kushtetutën dhe ligjet, do të kryej me përgjegjshmëri 
dhe profesionalizëm detyrat që do të më ngarkohen, do 
të ruaj sekretin dhe do të jem besnik ndaj Shërbimit 
Informativ të Shtetit në përmbushjen e misionit të tij.
BETOHEM!”

Me këto fjalë, u mbyll ceremonia zyrtare dhe 
tashmë ishim gati për të dhënë kontributin 
tonë për atdheun!

Para se të filloja formalisht punën si 
punonjëse e Shërbimit Informativ të Shtetit, 
frika ime më e madhe ishte se mos ndoshta 
kjo nuk ishte punë e përshtatshme për vajza. 
Në një shoqëri me histori patriarkale si ajo 
e vendit tonë, mendoja se do të ishte shumë 
e vështirë për një vajzë të re, të punonte në 
sektorin operativ dhe të sillte impakt pozitiv 
në këtë vend. Por, sapo fillova punë, vura 
re se, pjesë e SHISH-it janë shumë gra dhe 
vajza, disa prej të cilave kanë ngjitur shkallët e 
karrierës dhe sot janë në pozicione drejtuese, 
gjë që për mua është tepër motivuese.

Kolegët e rinj ishin mikpritës dhe të gatshëm 
të më orientonin e ndihmonin në çfarëdolloj 
kohe. Edhe mentori më shoqëronte në çdo 
hap, duke më shpjeguar me hollësi dhe durim 
çdo gjë në lidhje me punën. Në asnjë çast nuk 
jam ndier e diskriminuar apo inferiore ndaj 
kolegëve meshkuj, sepse këtu, secili merr atë 
që meriton, pavarësisht gjinisë. Këto elemente 
ma kanë thjeshtuar punën dhe më kanë nxitur 
të jap më të mirën e vetes. 

Sektori operativ ka vështirësitë e veta, por 
të rrit shumë si individ, profesionalisht dhe 
personalisht. Duke u hasur çdo ditë me njerëz 
të ndryshëm, zhvillon shumë aftësi dhe, mbi 
të gjitha, mëson të njohësh njerëzit jo vetëm 
në bazë të asaj që shfaqin, por edhe në bazë të 
asaj që fshehin. Për më tepër, nuk ka kënaqësi 
më të madhe sesa ta mbyllësh një ditë pune 
duke e ditur që ke sjellë një ndikim pozitiv 
dhe ke dhënë kontributin tënd për realizimin 
e misionit kryesor: Garantimin dhe ruajtjen e 
sigurisë kombëtare!

PËRVOJA IME NË SHISH

Gjatë vitit 2021, Shërbimi Informativ 
i Shtetit paraqitet me një buxhet të 
realizuar në shumën 1,719,412 mijë 

lekë nga 1,685,905 mijë lekë në vitin e kaluar. 
Për periudhën 2018 deri më 2021, vihet re 
një rritje e shpenzime vjetore, si një përgjigje 
kjo e nevojës për përmirësimin e produktit 
informativ, në një kohë kur veprimtaritë që 
cenojnë sigurinë kombëtare bëhen gjithnjë e 
më kërcënuese dhe të sofistikuara.

Realizimi i buxhetit të SHISH-it për 
periudhën 2013-2021, paraqitet grafikisht më 
poshtë.

Edhe në vitin 2021, duke qenë së burimet 
njerëzore janë aseti më i rëndësishëm dhe 
efikas në SHISH, shpenzimet për paga 
dhe sigurime shoqërore e shëndetësore për 
personelin përbëjnë pjesën më të madhe të 
buxhetit të Shërbimit. 

Gjatë këtij viti, fondet për mallra dhe 
shërbime janë menaxhuar më së miri në 

AKTIVITETI FINANCIAR 
I SHISH-it

funksion të plotësimit të nevojave për 
shpenzime të sektorit operativ, si dhe për 
mallra dhe shërbimeve të domosdoshme 
për punën e punonjësve. Gjithashtu, janë 
mirëmbajtur rrjete dhe sisteme të rëndësishme, 
që kontribuojnë drejtpërsëdrejti në realizmin e 
produktit informativ.

Investimet, për vitin 2021, u fokusuan në blerje 
automjetesh, blerje pajisjesh të teknologjisë së 
informacionit, si dhe rikonstruksione e ndërtime 
të objekteve në administrim të SHISH-it, me 
qëllim krijimin e kushteve optimale të punës së 
punonjësve. Po ashtu, në zbatim të VKM nr.48, 
datë 27.01.2021, “Për përdorimin e Fondit 
të Rindërtimit, për financimin e rindërtimit 
dhe rikonstruksionit/riforcimit të objekteve 
në administrim të Shërbimit Informativ të 
Shtetit”, ka filluar puna për rikonstruksionin 
apo rindërtimin e objekteve në administrim të 
SHISH-it, të cilat pësuan dëmtime nga tërmeti 
i nëntorit 2019.

Buxheti i SHISH-it ndër vite (në milion Lekë)

MFE çdo vit realizon vlerësimin e 
funksionimit të sistemit të kontrollit 
të brendshëm në njësitë e qeverisjes së 
përgjithshme si dhe nivelin e zbatimit të 
kërkesave të menaxhimit financiar dhe 
kontrollit dhe auditimit të brendshëm, 
rezultatet e të cilit  paraqiten në Raportin 
Vjetor. 

Ky raport hartohet si një kërkesë ligjore, 
duke ofruar një përmbledhje vjetore të 
vlerësimit të aktiviteteve të njësive të 
qeverisjes së përgjithshme në këtë fushë, 
arritjet dhe mangësitë e evidentuara gjatë vitit, 

si dhe sugjeron rekomandime për njësitë 
publike për përmirësime të mëtejshme.

Gjithashtu, në raport realizohet vlerësimi 
i performancës së njësive të qeverisjes së 
përgjithshme, në lidhje me zbatimin e 
sistemit të kontrollit të brendshëm, duke 
realizuar rankimin e këtyre njësive, bazuar 
në 18 tregues gjithëpërfshirës performance 
mbi planifikimin dhe ekzekutimin e 
buxhetit, si dhe zbatimin e kërkesave 
ligjore të kontrollit të brendshëm (referuar 
Urdhrit të Ministrit te Financave dhe 
Ekonomisë Nr.117, datë 01.04.2019 “Për 

MBI RANKIMIN 
E INSTITUCIONEVE 

SIPAS TREGUESVE 
TË PERFORMANCËS 

PËR VITIN 2021

miratimin e metodologjisë për monitorimin 
e performancës së sistemit të kontrollit të 
brendshëm në njësitë publike”).

Në këtë kuadër, në Raportin Vjetor të 
kontrollit të brendshëm për vitin 2021, 

SHISH-i renditet në vendin e dytë, në 
rankimin e Institucioneve të Pavarura. 
Bashkëlidhur, gjendet tabela e rankimit 
të institucioneve, sipas treguesve të 
performancës për vitin 2021.

Rankimi i Institucioneve të Pavarura sipas treguesve të 
performancës për vitin 2021 dhe krahasimi me vitin 2020

SHISH-i  NË  VEPRIMTARI

Pandemia COVID-19 
nuk ndikoi fort ve-

tëm mbi punën e institu-
cionit tonë dhe mbi gji-

thë shoqërinë, por edhe 
mbi arsimin, veprimtaritë 
jashtëshkollore dhe zbavitjen 
e  fëmijëve. Për dy vite me 

radhë, aktivitetet dhe festimet 
nuk ishin të mundura por, më 
në fund, me përmirësimin 
e gjendjes, Viti i Ri 2022 që 
po afrohej na dha mundësinë 
të organizonim festën e 
fëmijëve për punonjësit e 
SHISH-it, sipas traditës.

Festa këtë vit kishte një 
veçanti: Fëmijët dhe prindë-
rit shijuan një shfaqje dhe 
koncert të ofruar nga artis-
tët profesionistë dhe kori 
i fëmijëve nga Qendra e 
Kulturës, Medias, Botimeve 
të Mbrojtjes dhe Muzeu i 
Forcave të Armatosura, falë 
gatishmërisë për bashkëpu-
nim të Ministrisë së Mbrojtjes.

Festa u organizua më 17 



33 SHËRBIMI INFORMATIV I SHTETIT

SOCIALE  DHE  HUMANITARE
dhjetor, me rastin edhe 
të 109 vjetorit të krijimit 
të shërbimit të fshehtë 
shqiptar. Programi i pasur 
përmbante këngë për fëmijë, 
numra shpejtësie e lojëra të 
ndryshme, ndërsa kureshtje 
te pjesëmarrësit ngjallën 
personazhet pjesëmarrëse 
dhe “magjistari”.

Hapja e dyerve të SHISH-
it për fëmijët jo vetëm 
solli një ditë ndryshe në 
institucion, por na kujtoi të 
gjithëve se mund të bëjmë 
më tepër për ta zëvendësuar 
kohën e kaluar larg fëmijëve, 
për shkak të detyrës së 
rëndësishme në mbrojtje të 
sigurisë kombëtare. 

LISTA E SHKURTESAVE

AISM - Agjencia e Inteligjencës dhe Sigurisë së Mbrojtjes
BE - Bashkimi Evropian
DPPPP - Drejtoria e Përgjithshme e Parandalimit të Pastrimit të Parave
GPML - Programi Global Kundër Pastrimit të Parave
IT&T - Teknologji e Informacionit dhe Telekomunikimit
KFT - Kundër Financimit të Terrorizmit
KPK - Komisioni i Pavarur i Kualifikimit
LHT - Luftëtar i Huaj Terrorist
MENA - Lindja e Mesme dhe Afrika e Veriut (Middle East and North Africa)
NATO - Organizata e Traktatit të Atlantikut të Veriut
ONM - Operacioni Ndërkombëtar i Monitorimit
OSBE - Organizata për Bashkëpunim dhe Siguri në Evropë
SHÇBA - Shërbimi për Çështjet e Brendshme dhe Ankesat
SHIK - Shërbimi Informativ Kombëtar
SHISH - Shërbimi Informativ i Shtetit
SHKBB - Shërbimi i Kontrollit të Brendshëm të Burgjeve
TIK - Teknologji e Informacionit dhe Komunikimit
UNODC - Zyra për Drogën dhe Krimin e Kombeve të Bashkuara
VKM - Vendim i Këshillit të Ministrave

Ky dokument është pronësi e SHISH-it. Botohet me qëllim informimin e publikut të përgjithshëm 
mbi veprimtarinë e SHISH-it, mbi sfidat dhe kërcënimet me të cilat përballet vendi. Dokumenti është 
publik, gjendet edhe në format elektronik në adresën tonë www.shish.gov.al. Teksti dhe figurat mund 

të përdoren për arsye studimore e informuese, duke cituar detyrimisht burimin.

Kontakt:
Tel: +355 69 4138387

Email: transparenca@shish.gov.al
Adresa postare: Rruga “Kongresi i Manastirit”, Tiranë, Shqipëri

www.shish.gov.al
 TIRANË - 2022


